
Shivarahasyamahimavarnanam

శివరహస్యమహిమావర్ణనమ్

(శివరహస్యాన్తర్గతే  ఈశాఖ్యే)
సూత ఉవాచ ।
జైగీషవ్యస్తదా  శ్రుత్వా  షణ్ముఖాత్సురతాయనమ్ ।
ద్వాదశాంశసమాయుక్తం గౌర్యై  యచ్ఛఙ్కరోదితమ్ ॥ ౧॥
శివం శివరహస్యాఖ్యమితిహాసవరం ముదా ।
శివానన్దకథాసారం  తారకం పాపవారకమ్ ॥౨॥
పుణ్యం స్వస్త్యయనం పుంసాం శ్రవణాత్సర్వకామదమ్  ।
భవ్యం దివ్యప్రశస్యం  చ పుత్రారోగ్యప్రవర్ధనమ్    ॥ ౩॥
సనాతనమిదం ధర్మ్యం శివధర్మకథాశ్రయమ్  ।
పశుపాశవిమోకార్థం  సర్వేషాం శఙ్కరోదితమ్ ॥ ౪॥
గౌర్యైస్వహృదయం  గోప్యం నాభక్తే ప్రతిపాదయేత్  ।
ఆయురారోగ్యదం హ్యేతత్ ఇతిహాసం శివోదితమ్ ॥ ౫॥
యథా శివసమో దేవో న భూతో న భవిష్యతి ।
తథా శివరహస్యస్య తుల్యమన్యన్న విద్యతే ॥ ౧౪॥
విభూషణం భస్మనోఽన్యన్నాస్తి న శ్రూయతే  శ్రుతౌ  ।
తథా శివరహస్యస్య తుల్యమన్యన్న విద్యతే ॥ ౧౫॥
యథా త్రిపుణ్డ్రాత్పరమం   పావనం నైవ  విద్యతే ।
తథా శివరహస్యస్య తుల్యమన్యన్న విద్యతే ॥ ౧౬॥
యథా పఞ్చాక్షరజపాన్నాస్తి పాతకశోధనమ్ ।
తథా శివరహస్యస్య తుల్యమన్యన్న విద్యతే ॥ ౧౭॥
యథా రుద్రజపాదన్యన్నాస్తి  ప్రీతికరం  విభో ।
తథా శివరహస్యస్య తుల్యమన్యన్న విద్యతే ॥ ౧౮॥

యథా రుద్రార్చనాచ్ఛ్రేష్ఠం   నాస్తి వేదాన్తసంస్తుతమ్ ।
తథా శివరహస్యస్య తుల్యమన్యన్న విద్యతే ॥ ౧౯॥
యథోత్తమం శివక్షేత్రమవిముక్తం  శ్రుతీరితమ్  ।
తథా శివరహస్యస్య తుల్యమన్యన్న విద్యతే ॥౨౦॥
ప్రదోషకాలః  కాలేషు యథా శైవార్చనే  (శర్వార్చనే) వరః ।
తథా శివరహస్యస్య తుల్యమన్యన్న విద్యతే ॥౨౧॥
వ్రతానాం  తు యథా శ్రేష్ఠం   శివరాత్రివ్రతం   బుధాః ।
తథా శివరహస్యస్య తుల్యమన్యన్న విద్యతే ॥౨౨॥
వారవ్రతే  యథా శ్రేష్ఠం   సోమవారార్చనం ద్విజాః ।
తథా శివరహస్యస్య తుల్యమన్యన్న విద్యతే ॥౨౩॥
తిథ్యర్చనే యథా శ్రేష్ఠా  శమ్భోః కాలాష్టమీ  వరా ।
తథా శివరహస్యస్య తుల్యమన్యన్న విద్యతే ॥౨౪॥
పర్వార్చనే యథా శ్రేష్ఠా  శమ్భోర్నిత్యం చతుర్దశీ  ।
తథా శివరహస్యస్య తుల్యమన్యన్న విద్యతే ॥౨౫॥
త్రిణేత్రప్రీతికృన్నిత్యం    యథాహ్యాద్రర్క్షమీశ్వరి   ।
తథా శివరహస్యస్య తుల్యమన్యన్న విద్యతే ॥౨౬॥
పత్రేషు  చ యథా ముఖ్యం బిల్వపత్రం  శివార్చనే ।
తథా శివరహస్యేన తుల్యమన్యన్న విద్యతే ॥౨౭॥
శ్రుత్వైతద్భక్తిమాప్నోతి    శమ్భోర్నిత్యం విముక్తయే ।
తథా భస్మని రుద్రాక్షే  శివలిఙ్గార్చనే  ద్విజాః ॥౨౮॥
పఞ్చాక్షరే చ రుద్రాక్షే  సోమవారార్చనే యథా ।
శివక్షేత్రనివాసేషు  అవిముక్తే విశేషతః ॥౨౯॥
శివనామ్ని సదా భూయాద్భక్తిరస్య శ్రవాద్ద్విజాః   ।
తయా భక్త్యా విముచ్యన్తే ససురాసురమానవాః ॥ ౩౦॥
భక్తిప్రదమిదం  పుణ్యమితిహాసోత్తమం వరమ్ ।
దివ్యం శివరహస్యాఖ్యం ద్వాదశాంశసముజ్జ్వలమ్  ॥ ౩౧॥
యస్య తుల్యం న హి శ్రేష్ఠం   పురాణం భారతం తథా ।
కావ్యం రామాయణం వాపి సంసారవరదుఃఖదమ్ ॥ ౩౨॥

న తాని భక్తిదాన్యాహుః శమ్భోః శామ్భవసత్తమాః ।
భక్తిదం కేవలం హ్యేతచ్ఛమ్భునోక్తమిదం శుభమ్ ॥ ౩౩॥
పుణ్యం శివరహస్యాఖ్యం భక్తిసారమహోదయమ్  ।
భక్తైరేవ  సదా శ్రావ్యం  అభక్తైర్న  కదాచన ॥ ౩౪॥
సత్యం సత్యమిదం సత్యమేవం గౌర్యై  వదత్తదా (జగాద సః) ।
సావధానేన యుష్మాసు భక్తేషు ప్రతిపాదితమ్  ॥ ౩౫॥
యథా మృగేన్ద్రసఙ్కాశో  జమ్బుకః కిం (జమ్బుకో న) భవిష్యతి ।
తథా శివరహస్యస్య సామ్యమన్యన్న విద్యతే ॥ ౩౬॥
పద్మరాగసమం రత్నం కాచఖణ్డో భవేత్కిము ।
తథా శివరహస్యస్య సామ్యమన్యన్న (సమమన్యన్న) విద్యతే ॥ ౩౭॥
యథా చన్దనసఙ్కాశః  పారిభద్రో భవిష్యతి ।
తథా శివరహస్యస్య సామ్యమన్యన్న (సమమన్యన్న) విద్యతే ॥ ౩౮॥
ఉద్యద్యుమణిసఙ్కాశః ఖద్యోతో ద్యోతతే కిము ।
తథా శివరహస్యస్య సామ్యమన్యన్న (సమమన్యన్న) విద్యతే ॥ ౩౯॥
కిం రాసభోఽశ్వసఙ్కాశో భవేదేష ప్రఘోషవాక్  ।
తథా శివరహస్యస్య సామ్యమన్యన్న (సమమన్యన్న) విద్యతే ॥ ౪౦॥
కనకాచలసఙ్కాశః పాంసుపిణ్డో భవిష్యతి ।
తథా శివరహస్యస్య సామ్యమన్యన్న (సమమన్యన్న) విద్యతే ॥ ౪౧॥
కోకిలాకాకలీలాపం కుర్యాద్ ధ్వాఙ్క్షోఽతిరూక్షవాక్  ।
తథా శివరహస్యస్య సామ్యమన్యన్న (సమమన్యన్న) విద్యతే ॥ ౪౨॥
॥ ఇతి శివరహస్యాన్తర్గతే  శివరహస్యమహిమావర్ణనం  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । ౩౭ మునిసమాగమః । ౧-౪౨ ॥

Sūtaసూత delineates the significance of the Itihāsaఇతిహాస text called The ŚivaRahasyam

శివరహస్యమ్; that was spoken by Śivaశివ to Gaurīగౌరీ and narrated thus by Skandaస్కన్ద
to Jaigīṣavya జైగీషవ్య .

